Nafarroako Parlamentuko Mahaiak, 2014ko otsailaren 10ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bildu-Nafarroa eta Aralar-Nafarroa Bai parlamentu-taldeek aurkezturiko mozioa, zeinaren bidez Nafarroako Parlamentuak baieztatzen baitu Nafarroak autogobernurako eskubidea duela, bai eta krisiari aurre egiteko neurri ekonomiko eta sozialei dagokienez erabakiak hartzeko eskubidea eta bere burua errealitate politiko bezala baieztatzekoa ere.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Behean sinatzen duten parlamentu-taldeek, Legebiltzarreko Erregelamenduaren babesean, ondoko mozioa aurkeztu dute, Osoko Bilkuran eztabaidatu eta bozkatzeko:

Azken urteotako gertakari sozial eta ekonomikoek agerian jarri dute Nafarroak bizi duen krisi politikoa, zeina, konpontzetik urrun, gero eta handiagoa baita. Nafarroaren autogobernu-ahalmena endekatze-prozesu batean sartu da, zeinaren azken ondorioak zein izan daitezkeen jakitetik oraindik urrun gauden, eta oso kaltegarriak gerta daitezkeen Nafarroaren identitatearentzat berarentzat, bai eta egungoa bezalako egoera batean bere politika ekonomikoa eta soziala libreki hautatzerakoan ere.

Egoera orokor bat den arren, argi dago beren erabakiak hartzeko ahalmena duten entitate politikoetan, krisiari tokiko ikuspegi batetik aurre egiteko baliabideak askoz ere eragingarriagoak direla agindu ekonomiko eta politiko larriak –izaera neoliberal nabarmeneko erakundeen eskuetan dauden “goragoko” erakundeek inposatuak– betetzera sistematikoki behartuta daudenetan baino. 

Askoren harridurarako, Nafarroa argi eta garbi azaltzen ari da maila orokorrean sortzen diren arazoei tokiko ikuspegitik aurre egiteko bere erabaki propioak hartzeko ahalmenik ez duen entitate politiko gisa. Nafarroaren legegintza-ahalmenaren defizitaren adibideen artean aipa daitezke, besteak beste:

• Estatuak “oinarrizko araudia” izenekoa abusuz aplikatzea, zeina sarri askotan foru araudiari kontrajartzen baitzaio. Ez da aski jokabide hori salatzea edo arbuiatzea, beharrezkoa baita jokabide horri aurre egiteko behar adina egitura eta tresna sortzea ere.

• Espainiako Gobernuak Konstituzio Auzitegian errekurtso ugari aurkeztea; izan ere, auzitegi horrek, kasuko auziari buruzko epaia eman aitzin, Nafarroako Parlamentuak onetsitako legeak kautelaz etetea ezartzen du eta, ondorioz, legearen betetzea desaktibatzen.

• Nafarroako Gobernuaren beraren jarduketek zenbait kasutan de facto eragotzi dute Parlamentuaren gehiengoak onetsitako akordioak eta are legeak ere betetzea.

Bestalde, agerikoa da Foru Eraentza Berrezarri eta Hobetzeari buruzko Lege Organikoa zaharkituta dagoela, bai onetsi zen unetik beretik politikoki kritikatu dutenentzat, bai bere garaian legea aldeztu zuten askorentzat ere. Foruaren Hobekuntza gaur egun ez da berme eraginkor bat Nafarroaren eskubide historikoen defentsari dagokionez eta, gainera, ez du behar adinako tresnarik biltzen nafarren borondatearekiko errespetua bermatzeko, eta hor datza, hain zuzen ere, eskubide historikoen gaurkotze demokratikoa.

Nafarroako Parlamentuak Nafarroaren egitura juridikoaren berritzea aztertu eta proposatu behar du eta beharrezkoak diren tresna juridikoak eta politikoak sortu behar ditu, bere autogobernu-eskubidea bermatzeko eta, horrenbestez, krisiari aurre egiteko neurri ekonomiko eta sozialen gaineko funtsezko erabakiak hartzeko eta errealitate politiko gisa berresteko.

Egoera larri honen aurrean, eta Nafarroako Gobernuak horri aurre egiteko ezer egiten ez duenez, Nafarroako Parlamentuak, nafarren ordezkaria den aldetik beren arazoei konponbide bat emateko, bere erantzukizunari aurre egin behar dio eta bere ekimen propioak abiarazi behar ditu. Ekimen hau, bestalde, Nafarroako eragile eta erakunde askok –sarritan, diskrezioz– adierazitako kezkari eta erreklamazioari erantzunez hartu da.

Horregatik guztiagatik, Aralar-Nabai eta Bildu-Nafarroa parlamentu-taldeok honako erabaki proposamena aurkezten dugu, eztabaidatu eta bozka dadin:

1. Nafarroako Parlamentuak baieztatzen du Nafarroak autogobernurako eskubidea duela, bai eta, horrenbestez, krisiari aurre egiteko eta bere burua errealitate politiko bezala baieztatzeko hartu beharreko neurri ekonomiko eta sozialei dagokienez erabakiak hartzeko ere.

2. Nafarroako Parlamentuak arbuiatu egiten du Espainiako Gobernuak sistematikoki erabiltzea “oinarrizko araudia” izenekoa Parlamentu honek gehiengoz onetsitako legeak eta ekimenak desaktibatzeko, Nafarroaren legegintza-ahalmena baliatzearen fruitu direnak.

3. Nafarroako Parlamentuak dei egiten die Nafarroako talde politikoei, erakundeei eta era guztietako gizarte-eragileei, bai eta Nafarroako herritarrei ere, Nafarroaren autogobernuaren egungo egoerari buruzko hausnarketa egin dezaten eta egungo defizit hau zuzentzeko egoki iritzitako neurriak har ditzaten.

